Cnoi Cil gyda Ben


Bwyd Iach…Calon Lân

Beth fyddi di’n bwyta i ginio yn yr ysgol?  Wyt ti’n hoffi plât o salad neu oes well gen ti sosej a sglods?  

Mae cinio ysgol wedi bod ar y newyddion eitha tipyn yn ddiweddar.  Mae rhai arbenigwyr yn meddwl bod bwyd ysgol yn wael a bod angen rhoi pethau mwy iachus ar y fwydlen.

Mae’n wir bod beth sy’n mynd i mewn i’n cyrff yn cael effaith arnom ni.  Gormod o fwyd llawn braster ac mae’r pwysau’n codi – digon o amrywiaeth ac mae’n cyrff yn cadw’n heini a iach.

Ond er bod beth sy’n mynd i mewn i’n cegau yn bwysig fe ddwedodd Iesu bod angen cofio’r hyn sy’n dod allan o’n cegau.  Meddai yn Mathew 15, “Dim beth dych chi’n ei fwyta sy’n eich gwneud chi’n ‘aflan’; y pethau dych chi’n eu dweud sy'n eich gwneud chi'n ‘aflan’”.

Mewn geiriau eraill, nid poeni am ein boliau sydd fwyaf pwysig – ond meddwl am ein calonnau.

Roedd Iesu’n siarad gyda chriw o bobl oedd yn meddwl eu bod nhw’n gallu plesio Duw trwy’r pethau roedden nhw’n gwneud a’r pethau roedden nhw’n eu bwyta.  

Ond roedd Iesu am iddyn nhw – a ni – ddeall bod Duw yn edrych ar ein calonnau.  Mae o’n gweld yr hyn sydd y tu ôl i’r pethau rydyn ni’n eu dweud.  Mae o’n gwybod beth sydd yn ein meddyliau ac yn gweld bob rhan o’n bywydau.

Oherwydd hynny mae angen i ni ddod a chyfaddef y pethau drwg sydd yn ein bywydau. Er gwaetha’n pechod, mae Duw yn llawn cariad ac yn fodlon maddau i ni am bod Iesu wedi cymryd ein cosb ni ar y groes.

Mae’r newyddion yna’n well na hyd yn oed y plât mwyaf o sglodion, ac yn wahanol i bryd o fwyd, mae cariad Duw yn para am byth!

